
MINUTI

Il-Minuti tal-Laqgħa Nru 6, li saret fid-9 ta’ Ġunju 2019, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana): Nilqa’ lil dawk kollha li qegħdin isegwuna online fuq is-sit elettroniku tal-Parlament kif ukoll lil dawk it-telespettaturi li se jkunu qegħdin isegwuna fuq l-istazzjon tal-Parlament.

Irrid nieħu l-opportunità biex infakkar lil dawk kollha li se jindirizzaw dan il-Kumitat, li dan huwa kumitat pubbliku bi proċeduri li kollha kemm huma, huma pubbliċi.  Għalhekk id-dokumenti li se jiġu prodotti u esebiti waqt il-laqgħa tal-Kumitat huma pubbliċi, ovvjament sakemm ma tkunx ix-xewqa ta’ min ikun qed jintervjenti li parti mill-intervent ma tixxandarx.

Ninforma lill-membri li bgħatna ittra biex nawguraw lill-Isqof Elett għal Għawdex, Monsinjur Anton Teuma. F’isem il-Kumitat fraħnielu u estendejnielu wkoll il-kollaborazzjoni tagħna bħala Kumitat.

Kif ġie maqbul fil-laqgħa preċedenti, bgħatna ittra lis-Sur Paul Zahra, Chairperson tal-iState Aid Monitoring Board, dwar is-sitwazzjoni tal-Gozo Channel u dwar it-talba biex il-Gozo Channel tiġi megħjuna mhux biss fil-kontest tal-COVID-19 imma wkoll għall-quddiem, kif qed niddiskutu f’dan il-Kumitat. 

IĊ-CHAIRPERSON:  L-Onor. Chris Said.

ONOR. CHRIS SAID: Sinjura President, irrid nagħmel żewġ punti. L-ewwel nett, kien hemm xi risposta rigward l-ittra tas-Sur Zahra? 

Barra minn hekk, b’referenza għall-ittra lill-Eċċellenza Tiegħu l-Isqof il-ġdid ta’ Għawdex, jien nissuġġerixxi ...

IĊ-CHAIRPERSON: Nagħmlu laqgħa ta’ kortesija.

ONOR. CHRIS SAID: Aktar milli laqgħa ta’ kortesija jkun tajjeb li nagħmlu laqgħa informali miegħu bħala membri tal-Kumitat. Għaldaqstant nitolbu lilek bħala Chairperson biex tikkuntattjah u tgħidlu li nixtiequ niltaqgħu miegħu bħala rappreżentanti li kollha ġejjin minn Għawdex.  B’hekk inkunu nistgħu nitkellmu miegħu b’mod informali dwar numru ta’ materji li jolqtu lil Għawdex.

IĊ-CHAIRPERSON: Fil-fatt din kont se nissuġġeriha aktar tard u nista’ ngħid li naqbel perfettament dwar dan. 

Dwar l-ittra tas-Sur Paul Zahra rrid ngħid li għad m’għandna ebda feedback. L-Onor. Cutajar.

ONOR. KEVIN CUTAJAR: Jien naqbel magħkom dwar is-suġġeriment tal-laqgħa mal-Isqof u nista’ ngħid li kont fuq l-istess linja tagħkom. 

[bookmark: _GoBack]Sinjura President, ninformak li għall-ħatba tas-6.30 p.m. jekk il-laqgħa tkun għadha għaddejja, se jkolli nitbiegħed ftit mill-Kamra minħabba impenji oħra. 

IĊ-CHAIRPERSON: Grazzi talli informajtni. Qed nieħu nota u qed niskużak biex aktar tard tirtira minn dan il-Kumitat.


L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)

IĊ-CHAIRPERSON: Illum għandna l-kontinwazzjoni tad-diskussjoni dwar l-impatt tal-COVID-19 fuq Għawdex u t-triq ’il quddiem. Illum bħala mistednin għandna lis-Sur Joe Muscat, CEO tal-Gozo Tourism Association (GTA) biex titkompla d-diskussjoni rigward il-preżentazzjoni li diġà ngħatat. Għandna wkoll fostna rappreżentanti tal-Malta Enterprise; lis-Sur David Anthony Gatt, Head of Investment Promotion Unit kif ukoll lis-Sur Brian Camilleri, Chief Economist tal-Malta Enterprise, biex jagħmlu l-interventi tagħhom. Kellu jkollna magħna wkoll lil Dr Gavin Gulia, Chairman tal-MTA, però minħabba impenn imprevist, skuża ruħu li ma setax jattendi. Il-ġimgħa li għaddiet suppost kellna laqgħa però minħabba problemi tekniċi kellna nipposponuha.  

Issa nsejjaħ lis-Sur Brian Camilleri li jaħdem fir-Research Department tal-Malta Enterprise.

IS-SUR BRIAN CAMILLERI (Chief Economist, Malta Enterprise): L-ewwel nett nirringrazzjakom għall-ħin li qed tagħtu lilna, Onor. Membri ta’ dan il-Kumitat. Illum se nkunu qegħdin naqsmu magħkom xi ftit mix-xogħol li bħala Malta Enterprise ilna nagħmlu b’mod intensiv ħafna f’dawn l-aħħar xhur li ilha li bdiet il-pandemija u saħansitra anke minn qabel. 

Naħseb li jkun xieraq ukoll li llum f’dan il-Kumitat nuru xi ftit data dwar Għawdex li għadna qatt ma ppubblikajna.  Fil-fatt din illum se tkun qed tiġi shared mal-kumplament tal-Membri. 

IĊ-CHAIRPERSON: Jiġifieri għandna l-privileġġ li aħna se nkunu l-ewwel riċevituri ta’ din l-informazzjoni.

IS-SUR BRIAN CAMILLERI: Iva, għax is-soltu ma tantx nippubblikaw daqshekk data li tkun separata. Illum, kif se nispjega aktar ’il quddiem, ħriġna xi affarijiet li huma ta’ interess għal dan il-Kumitat u anke għall-pubbliku inġenerali.

B’mod ġenerali aħna nitkellmu dwar Malta u Għawdex. Huwa importanti li wieħed jifhem ukoll li anke fejn tidħol ekonomija, hemm affarijiet li huma simili bejn Malta u Għawdex. Pereżempju, jekk wieħed iħares lejn l-industrija u lejn is-servizzi professjonali u amministrattivi f’Malta u f’Għawdex isib li l-kontribuzzjoni tagħhom lejn l-ekonomija għandhom shares li huma relattivament l-istess. Ovvjament hemm ukoll punti diverġenti. Pereżempju s-settur tal-gambling u l-betting għal Malta huwa ħafna aktar importanti milli huwa għal Għawdex. Min-naħa l-oħra s-settur tar-real estate huwa aktar importanti għal Għawdex milli huwa għal Malta. 

Ovvjament iż-żewġ setturi li naħseb li kulħadd intlaqat minnhom b’mod mill-aktar b’saħħtu, mhux biss f’Malta jew f’Għawdex, imma b’mod globali, huma dak tal-wholesale u retail trade kif ukoll l-accommodation and food services, jiġifieri t-turiżmu. Meta dawn iż-żewġ setturi narawhom on paper in terms of gross value added insibu li għandhom l-istess share, kemm għal Malta kif ukoll għal Għawdex, imma minħabba diversi issues, pereżempju tal-insularità doppja, is-settur tat-turiżmu f’Għawdex jista’ jkun li jdum biex jirpilja u jerġa’ jmur lura għal-livelli tas-snin ta’ qabel aktar minn dak ta’ Malta.   
 
Ta’ min isemmi li fil-pjan riġenerattiv il-Gvern ħaseb ukoll għall-fatt li Għawdex jista’ jkun li jbati aktar mis-settur tat-turiżmu. Pereżempju, il-voucher tal-€100, li kull min għandu aktar minn 16-il sena se jkun qed jirċevih, huwa speċifikament biex jintnefaq f’ristoranti u f’akkomodazzjoni. Illum il-ġurnata l-Maltin huma mdorrijin isiefru barra minn Malta b’mod frekwenti però llum jista’ jkun li dak li jkun se jaħsibha darbtejn qabel imur barra minn Malta. Għalhekk hija ħaġa naturali li l-Maltin se jikkonsidraw lil Għawdex biex jonfqu l-voucher. Meta tmur ġo post mhux se tonfoq dak il-voucher biss imma se tonfoq ħafna aktar! Sa ċertu punt li se jkun qed jiġri huwa li qegħdin naraw ċertu substitution effect. Huwa veru li mhux se jkun hemm it-turisti tas-soltu ġewwa Għawdex imma nistennew li jkun hemm aktar Maltin li jmorru Għawdex u dan se jiġi rifless f’infiq aktar fl-ekonomija Għawdxija. 
 
Sinjura President, aħna ħsibna dwar opportunità waħda li sa ċertu punt tirrelata anke mal-qasam tat-turiżmu. Din hija xi ħaġa verament bażika. Naħseb li fl-aħħar xhur kollha kemm aħna, xi ġurnata jew oħra, ħdimna mid-dar u għall-maġġor parti tan-nies u tas-setturi, dan huwa mudell li jaħdem. Illum il-ġurnata huwa aċċettat li m’hemmx għalfejn li kulħadd ikun qiegħed ix-xogħol il-ħin kollu.  Naħseb li l-karatteristiċi li għandu Għawdex jistgħu jagħmluh post ideali fejn wieħed jospita digital nomads u nies oħrajn li jaħdmu b’mod remot. Aħna diġà konxji li hemm nies li jagħmlu dan it-tip ta’ xogħol ġewwa Għawdex imma jista’ jkun li minħabba l-COVID-19 il-proċess li dawn in-nies iħarsu lejn Għawdex, ladarba jkun hemm il-marketing addattat, jista’ jkun li jissaħħaħ ħafna aktar. 

L-inċentivi li kellha l-Malta Enterprise anke qabel il-COVID-19 dejjem kienu, fil-maġġor parti tagħhom, għajnuna addizzjonali għall-fatt li l-businesses ikunu qegħdin Għawdex. 

Illum hawnhekk qed nagħtu titwila lejn informazzjoni li tirrelata mal-Micro Invest li hija skema li bla ebda dubju m’għandha bżonn l-ebda introduzzjoni għax hija waħda mill-aktar skemi popolari li namministraw aħna bħala Malta Enterprise.  Fil-fatt taħt din l-iskema qegħdin ngħidu li dawk l-SMEs li japplikaw għall-Micro Invest fl-2020, parti mit-tax credits li nagħtuhom is-soltu, minħabba s-sitwazzjoni straordinarja li għaddejjin minnha, se nkunu qegħdin nagħtuhielhom bħala cash. Ovvjament dan se jgħinhom fin-negozju tagħhom fejn tidħol il-likwidità, eċċ. Hawnhekk għamilna distinzjoni wkoll. Qed ngħidu li lil dawk in-negozji li qegħdin Malta se nagħtuhom €2,000 tax credits maqlubin fi flus kontanti filwaqt li lil dawk li qegħdin Għawdex se nagħtuhom €2,500 fi flus kontanti. 

Nista’ ngħid li minn Għawdex irċevejna 422 applikazzjoni u l-valur massimu ta’ tax credits li se jingħata taħt din l-iskema għan-negozji Għawdxin jitla’ għal €5 miljun. Qed ngħidu li minnhom se nkunu qed nagħtu madwar €671,000 bħala cash grants lill-kumpaniji li qegħdin Għawdex. Dawn huma flus kontanti li l-Malta Enterprise se tkun qed tagħti lil dawk in-negozji li qegħdin ġewwa Għawdex. 

Sinjura President, din hija d-data li se nkunu qegħdin nippreżentaw illum lil dan il-Kumitat u din tirrelata mal-Wage Supplement Scheme. Din hija waħda mill-aktar skemi li ħadet enerġija lil Malta Enterprise biex tamministra u hija skema verament importanti għax biha rnexxielna nissalvagwardaw eluf ta’ impjiegi f’Malta u f’Għawdex. Ta’ min isemmi li taħt din l-iskema, dawk in-negozji li qegħdin Għawdex jibbenefikaw b’rata akbar. Full-time employees li jaqgħu taħt Annexe B f’Malta jieħdu €160 filwaqt li f’Għawdex se jieħdu €320. Min-naħa l-oħra l-part-time employees li jaqgħu taħt Annexe B f’Malta se jieħdu €100 u f’Għawdex se jieħdu €200. Imbagħad is-self-employed Għawdxin jieħdu €320 u dawk li għandhom l-impjegati magħhom se jieħdu €480. 

Irrid inkellimkom ukoll rigward il-metodoloġija ta’ din it-tabella.  L-eħfef ħaġa għalina kienet tkun li mmorru fid-database tagħna, insibu lil dawk in-negozji li għandhom l-indirizz tagħhom f’Għawdex u nagħtukom l-informazzjoni, imma aħna xtaqna mmorru oltre minn hekk. Mid-data li għandna aħna ndunajna li hemm diversi negozji li huma reġistrati bl-indirizz tagħhom ġewwa Malta imma fil-verità għandhom il-ħaddiema tagħhom li joperaw ġewwa Għawdex. Aħna naħsbu li huwa importanti li dawn l-impjegati jidhru mad-data ta’ Għawdex għaliex dawn qegħdin jikkontribwixxu direttament lejn l-ekonomija ta’ Għawdex. Għalhekk dorna l-applikazzjonijiet li rċevejna u kull fejn sibna li kien hemm ħaddiem Għawdxi, minkejja li l-kumpanija tkun reġistrata Malta u li l-ħaddiem ikun qed jaħdem ġewwa Għawdex, għaddejnieh ma’ din id-data. Jekk kumpanija li tħaddem għaxar persuni hija reġistrata Malta imma hemm persuna waħda li taħdem bħala delivery man ġewwa Għawdex, aħna ħadna d-data ta’ dik il-persuna u daħħalnieha f’dan li se nippreżentaw illum. B’hekk qegħdin nagħtu stampa ħafna aktar ħolistika għax ma waqafniex biss biex naraw dawk li l-indirizz fiżiku tagħhom jaqra Għawdex imma qegħdin naraw fil-verità dawk in-nies li qegħdin jikkontribwixxu b’mod attiv lejn l-ekonomija Għawdxija. 

Kif wieħed jista’ jissoponi, kif diġà għamilt aċċenn qabel, iż-żewġ setturi li primarjament intlaqtu l-aktar jiġifieri dak tal-wholesale u r-retail u dak tal-akkomodazzjoni u s-servizzi tal-ikel, jammontaw għal 50% tal-applikazzjonijiet kollha li rċevejna minn Għawdex jew li kellhom ħaddiema li joperaw lejn l-ekonomija Għawdxija. Kif tistgħu taraw bħala l-firxa tal-applikazzjonijiet, bejn Annexe A u Annexe B, il-maġġor parti kienu taħt Annexe A li għenna bl-iktar mod intensiv għax il-kumpaniji kienu ntlaqtu b’mod qawwi. Fil-fatt  80% tal-applikazzjonijiet jaqgħu taħt Annexe A u 20% jaqgħu taħt Annexe B. Hawnhekk ikun tajjeb li wieħed isemmi wkoll li jekk inħarsu lejn is-settur tal-manifattura nsibu li l-maġġor parti tal-applikazzjonijiet li rċevejna kienu jaqgħu taħt Annexe B. Naħseb li dan huwa punt importanti wkoll għax juri kemm huwa importanti li kull ekonomija jkollha d-diversifikazzjoni tagħha. Għalkemm ikollok setturi li jintlaqtu b’mod qawwi, ikollok oħrajn li jintlaqtu b’mod inqas qawwi u dan joħloqlok resilience u buffer fl-ekonomija tiegħek biex tkun tista’ tiflaħ għax-xokk b’mod aħjar. 
 
IĊ-CHAIRPERSON: Skużani. Għall-benefiċċju ta’ dawk li qed isegwuna x’inhi d-differenza bejn Annexe A u Annexe B?

IS-SUR BRIAN CAMILLERI: Annexe A huma dawk il-kumpaniji kollha li esperjenzaw tnaqqis fid-dħul tagħhom ta’ aktar minn 75% jew inkella kienu magħluqin bl-Avviż Legali. Annexe B huma kumpaniji oħrajn li veru kellhom tnaqqis fit-turnover tagħhom imma dan ma kienx daqshekk sostanzjali. Aħna qed ngħidu li prattikament Annexe A huma dawk kollha li kienu magħluqin bl-Avviż Legali tal-Gvern minħabba raġunijiet ta’ saħħa. 

Hawnhekk qegħdin nagħtu titwila lejn l-impjiegi. Dawn qsamniehom bħala full-time employees u part-time employees li konna qegħdin ngħinu aħna bħala Malta Enterprise bil-Wage Supplement Scheme tagħna. Għal darb’oħra hawnhekk wieħed jara li ż-żewġ setturi l-aktar li ġew megħjuna kienu tal-akkomodazzjoni u tal-wholesale.  
 
Qed ngħidu li fis-settur tal-akkomodazzjoni għenna lil aktar minn 1,000 impjegat full-time u fis-settur tal-wholesale u r-retail għenna lil 690 ħaddiem. Flimkien dawn iż-żewġ kategoriji kienu jammontaw għal 50% tal-impjiegi li għenna li kienu full-time relatati ma’ Għawdex. 

Jekk inħarsu lejn l-impjiegi part-time insibu sitwazzjoni li bejn wieħed u ieħor hija l-istess. Fil-fatt jekk inħarsu lejn id-distributions, kemm tal-impjiegi full-time kif  ukoll tal-impjiegi part-time, insibu li 72% tal-impjiegi full-time kienu jaqgħu taħt Annexe A, li għenniehom bl-aktar mod intensiv, u 28% kienu jaqgħu taħt Annexe B.   Rigward il-part-time employees 88% kienu taħt Annexe A u 12% kienu jaqgħu taħt Annexe B.  

F’din l-aħħar slide li għandi għalikom illum għamilna daqsxejn sommarju taż-żewġ slides li għadni kemm urejtkom bħala data in terms ta’ applikazzjonijiet li rċevejna jiġifieri Annexe A u Annexe B ġbarthom flimkien. Fil-fatt ġbart il-headcount tal-ħaddiema li għenna u ħriġt ukoll il-flus li tajna taħt il-Wage Supplement Scheme lil dawn il-ħaddiema ta’ Għawdex li kienu qegħdin japplikaw magħna.  Dan ifisser li fis-settur tal-accommodation and food service activities tajna madwar €2.5 miljun. 

Jekk inħarsu lejn is-settur tal-wholesale u r-retail insibu li tajna madwar €1.3 miljun lill-ħaddiema li kienu relatati ma’ Għawdex. B’mod totali tajna lill-ekonomija ta’ Għawdex kważi €6.8 miljun taħt il-Wage Supplement Scheme li amministrat il-Malta Enterprise.  Issa nħalli f’idejn il-kollega tiegħi Anthony David Gatt biex jelabora aktar fuq l-inċentivi u t-triq tal-Malta Enterprise.

IĊ-CHAIRPERSON: Is-Sur Anthony David Gatt.

IS-SUR ANTHONY DAVID GATT (Head of the Investment Promotion Unit, Malta Enterprise):  Grazzi, Brian, għal dik l-ispjegazzjoni teknika u għal dik l-istatistika li ta’ min jixtarrha tajjeb għaliex ovvjament hemm elementi li qegħdin joħorġu għall-ewwel darba. Huwa importanti li wieħed jitfa’ dawl dwar il-mod prattiku u l-effett tal-għajnuna li amministrat il-Malta Enterprise fi ħdan l-ekonomija Għawdxija.  

Min-naħa tiegħi l-ewwel nett nixtieq nispjega l-mod kif ħdimna bħala Malta Enterprise b’mod aktar komprensiv, apparti l-inċentivi partikolari, u rrid nitkellem ftit ukoll dwar il-miżuri ta’ appoġġ għal dan l-istadju ta’ riġenerazzjoni ekonomika.  

Prattikament minn Frar li għadda l-Malta Enterprise, kif dejjem tagħmel, -  u din kienet xi ħaġa li dejjem kienet vantaġġ għalina – żammet kuntatt dirett mal-intrapriżi, kemm is-self-employed iż-żgħar, kemm in-negozji tal-familja, kemm l-SMEs kif ukoll in-negozji kbar u dak li huwa l-Foreign Direct Investment li  għandna f’pajjiżna, jiġifieri l-kumpaniji li jagħmlu investiment dirett barrani f’Malta u Għawdex. Aħna nżommu kuntatt dirett anke ma’ dawk li qegħdin fil-qasam industrijali tax-Xewkija u f’postijiet oħrajn permezz tal-units tagħna f’Għawdex u permezz tal-operat mill-Gozo Innovation Hub, eċċ. Prattikament f’dawk il-konverżazzjonijiet diretti li kien qed ikollna sa minn Frar konna qegħdin nifhmu eżattament, jew aħjar, kif qegħdin jintlaqtu s-setturi differenti. Pereżempju fil-qasam tal-manifattura, fost in-niċeċ differenti li għandna, kif jafu l-Onor. Membri, hemm l-automotive industry u l-pharmaceutical industry li jintlaqtu b’mod differenti. Kellna wkoll elementi ta’ diversifikazzjoni, kif semma Brian Camilleri, jiġifieri li inti tesporta lejn swieq differenti b’currency differenti u dan huwa ta’ vantaġġ għal pajjiżna. Kien hemm min qed jintlaqat b’mod differenti minħabba s-supply chain tagħhom. 

Ovvjament in-negozji ż-żgħar kellhom sfidi kbar tagħhom għax minħabba d-deċiżjonijiet ta’ saħħa pubblika kien qed ikollhom inqas klijenti. Għalhekk  bdejna naħdmu biex niġbru l-informazzjoni u bdejna naqilbu qalba radikali interna fl-operat tal-Malta Enterprise. Aħna għandna dipartimenti differenti. Pereżempju l-Large Business Unit - il-unit li nappartjeni għalih jien -  li jiġbed l-investiment dirett barrani beda jiffoka kważi esklużivament biex iħares lejn inċentivi bħall-wage supplement li kienu qegħdin jieħdu ħafna mir-riżorsi tagħna. Il-Malta Enterprise dejjem riedet tara li ssib bilanċ bejn li jkollha sistemi in place, li jkollha proċess biex toħroġ il-flus kemm jista’ jkun b’mod malajr u fl-istess waqt iżżomm f’moħħha li dawn huma t-taxxi tal-ħaddiema tagħna u tal-familji tagħna li jridu jiġu amministrati b’mod diliġenti, trasparenti u li jkunu kontabbli għal kull nefqa li tkun qiegħda ssir permezz ta’ dawn l-inċentivi. 

Sinjura President, kellna ndaħħlu wkoll sistemi ta’ IT interni bħall-applikazzjoni nnifisha għall-wage supplement biex nagħmluha aktar faċli lil dak li jkun. Normalment wieħed kien imur l-uffiċċju tal-Malta Enterprise u jsib min jgħinu biex japplika. Ir-realtà kienet li l-uffiċjali tagħna kienu qed jaħdmu mid-dar bit-teleworking. Għalhekk konna qegħdin nipprovaw nintegraw fuq is-sistema ammont qawwi ħafna ta’ klijenti u l-opportunità li kellhom dawn kienet li japplikaw online, b’differenza minn dak li jagħmlu s-soltu u b’mod aktar tanġibbli biex wieħed japplika.  Dan drajna nagħmluh b’mod b’saħħtu wkoll. Ovvjament rajna li fejn ikun hemm bżonn, nieħdu s-sanctioning mill-iState Aid Monitoring Board u mill-Kummissjoni Ewropea ta’ dawn il-miżuri li qegħdin jiddaħħlu. Rajna wkoll li nikkomunikaw b’mod tajjeb biex jasal il-messaġġ tal-iskadenzi, tal-metodi ta’ kif wieħed japplika u ta’ min huwa eliġibbli għal-liema kategorija u min mhuwiex.  Għamilna minn kollox biex il-messaġġ jasal kemm jista’ jkun. Għamilna wkoll għadd ta’ webinars fejn tkellimna ma’ ditti ta’ accountants, awdituri u professional services u mal-kmamar tal-kummerċ li kellhom sehem importanti ħafna biex jittrażmettu aktar id-dettall tal-inċentivi tagħna lill-klijenti tagħhom. Hekk beħsiebna nagħmlu anke f’dan l-istadju. 
 
Issa se ngħaddi biex nitkellem dwar l-għodda li żviluppajna li hija s-sit elettroniku li tnieda apposta, proprjament wara t-tħabbir mill-Eżekuttiv tat-tielet round ta’ miżuri. Hemmhekk rajna li jkun hemm punt wieħed ta’ informazzjoni. Forsi f’mument fejn kien hemm talba għall-informazzjoni u d-dettalji, kien hemm repository wieħed ċentrali fejn mhux biss kien hemm id-dettalji tal-miżuri tagħna imma kien hemm id-dettalji ta’ entitajiet oħrajn f’dak li għandu x’jaqsam, pereżempju, mas-sistema tat-tax deferrals kif ukoll l-għajnuniet tad-Dipartiment tas-Sigurtà Soċjali. Għalkemm dawn ma kenux amministrati minna, rajna li jkun hemm il-links apposta biex mhux biss namministraw l-inċentivi tagħna imma nkunu l-portavuċi tal-informazzjoni kollha tal-miżuri li kien hemm. 

Wara li kien hemm it-tħabbira tal-pakkett ta’ riġenerazzjoni ħassejna wkoll li għandna ngħaddu  aktar informazzjoni u li nkomplu naqdu dak ir-rwol. Tajna wkoll bixra differenti lis-sit li kellna biex jirrifletti dawn il-miżuri. Kif wieħed jistenna, wara dak li tħabbar mill-Eżekuttiv imbagħad jibda x-xogħol min-naħa tal-Malta Enterprise biex imbagħad tidħol fin-nitty gritty tal-guidelines u tal-forom tal-applikazzjoni. Dak il-proċess jinsab għaddej il-ħin kollu bl-istess mod kif inhu għaddej l-aġġornar tal-klijenti tagħna permezz ta’ dan is-sit kif ukoll permezz ta’ miżuri ta’ subscription, b’metodi li jagħtuk informazzjoni diretta u anke news items li nkunu qegħdin naġġornaw minn mument għall-ieħor.

Jekk nagħtu ħarsa lejn uħud minn dawn l-inċentivi nsibu li  l-wage supplement jibqa’ l-miżura ċentrali u fil-ġranet li ġejjin ikun hemm anke l-annexes riveduti taħt July and September ħalli wieħed ikun jista’ jara d-dettalji hawnhekk ukoll.

Jekk nerġgħu mmorru lura għall-inizjattivi l-oħra kollha nsibu li hemm inċentivi oħrajn marbutin mal-wage supplement, bħal pereżempju r-rifużjoni fuq parti mill-kont tad-dawl ta’ €1,500 għal kull account kif ukoll ir-refund ta’ €2,500 fuq il-kirjiet u wieħed irid jissottometti l-lease agreements. Aħna dejjem naraw li jkun hemm sistemi ħfief biex wieħed jagħmel applikazzjoni imma fl-istess ħin ikun hemm iċ-checking rigoruż. Aħna qegħdin ngħinu kumpaniji li huma above board u li qegħdin jimxu ma’ dak li hu mistenni minnhom bħala negozji f’soċjetà demokratika li timxi mar-regoli.  

Kien hemm ħafna diskussjonijiet dwar business plans ġodda u x’fissret din is-sitwazzjoni għal ċerti  negozji li kellhom jerġgħu lura għad-drawing board u jibdew jaħsbu kif se jimxu ’l quddiem. Soluzzjoni minnhom tista’ tkun it-teknoloġija tal-informatika u l-inċentiva Business Re-engineering Consultancy.  

Il-Micro Invest Cash Conversion semmieha diġà fid-dettall il-kollega tiegħi Brian Camilleri. Qegħdin naraw ukoll li jkun hemm miżura li taħseb għall-ambjent anke fejn jidħol makkinarju wżat fl-industrija tal-kostruzzjoni. Min-naħa tal-Eżekuttiv hemm il-commitment ta’ €10 miljun għal export credit guarantee, jiġifieri jekk hemm esportaturi Maltin li forsi fil-markets normali tagħhom qegħdin isofru  minn disturbance, jista’ jkun hemm markets ġodda wkoll, speċjalment jekk nagħtuhom ċertu soljev u ċerta garanzija.  Għalhekk qed nagħtu għajnuna f’dan is-sens ukoll.   

L-Investment Aid COVID Products huwa prodott apposta għal min jixtieq jinvesti fil-produzzjoni ta’ prodotti li għandhom relazzjoni mal-COVID-19 li huwa ftit differenti   minn regeneration package imma bħala Malta Enterprise dejjem nibqgħu noħorġu l-inċentivi ġodda. 

L-iSkill Development Scheme hija inċentiva magħrufa min-naħa tal-Malta Enterprise u  diġà hemm top-up ta’ €5 miljun fuqha.  Dan ifisser li kumpaniji li għandhom inqas minn 50 ruħ ikunu jistgħu jużaw dawn il-fondi biex iħarrġu lill-human resources tagħhom f’dan il-mument partikolari. 

Hemm commitment ukoll dwar l-investiment li qed isir mill-Malta Enterprise u mill-Malta Industrial Parks f’dak li għandu x’jaqsam ma’ infrastruttura.   Kif spjegajna, bħala Malta Enterprise, daħħalna inċentivi li ma jaqgħux direttament taħtna biex ikun hemm punt ta’ referenza.

L-aħħar punt huwa dwar il-COVID-19 R&D Fund li qegħdin inpoġġu ’l quddiem flimkien  mal-MCST.  Dan huwa fond ta’ riċerka u minflok niffokaw fuq in-nuqqasijiet li jista’ jkun hemm fir-riċerka, nieħdu kull opportunità biex nimbottaw ir-riċerka ’l quddiem. Nafu li hemm ħafna riċerka li forsi mhux dejjem tidher li qed issir mill-FDI crop tagħna u huwa importanti li dik tiġi captured ukoll. Finalment jekk hemm xi mistoqsijiet mill-Onor.  Membri, aħna qegħdin hawnhekk biex nirrisponduhom. 

Sinjura President, nippreżentaw lill-Kumitat:

Powerpoint presentation intitolata “COVID and the Regeneration Package: Malta Enterprise Support Measures to Gozo Businesses”.

 
IĊ-CHAIRPERSON: Grazzi ħafna tal-preżentazzjoni li għamiltu. Ċertament il-fatt li ġejtu hawnhekk u qisu għandna l-ewwel statistika uffiċjali wara din ir-riċerka li għamiltu hija importanti ħafna għalina għaliex tkun tista’ tiggwidana wkoll għal diskussjoni ulterjuri kif ukoll għal affarijiet oħra.  

Fost il-punti saljenti li ħarġu minn din il-preżentazzjoni kien hemm il-punt dwar il-ħtieġa li Għawdex għandu jiġi trattat b’mod differenti minħabba r-realtajiet u l-isfidi partikolari li għandu. Dan huwa punt li ħareġ minn din il-preżentazzjoni u dan jawgura tajjeb biex imbagħad, fil-ħidma u fl-operat tal-Malta Enterprise, anke in vista ta’ pakketti jew inizjattivi futuri, dan ikun il-punt kardinali li minnu wieħed għandu jitlaq. 

Spikka u ġie kkonfermat li s-settur tat-turiżmu partikolarment f’Għawdex se jdum biex jirpilja aktar minn dak ta’ Malta. Warajkom għandna lill-Gozo Tourism Association u naħseb li jkun tajjeb li wieħed jispjega u jamplifika dwar ir-raġunijiet għal dan. Din hija analisi pjuttost xjentifika u allura naħseb li għandkom tespandu ftit aktar dwar ir-raġunijiet għal dan mhux sempliċement tal-insularità doppja għaliex l-insularità doppja, bil-COVID-19 u mingħajrha, dejjem hemm qiegħda.  Huwa importanti li jkollna l-punti saljenti biex intom stajtu taslu għal din il-konklużjoni. 

Il-fatt li ġew investiti madwar €7 miljun f’għajnuniet u f’inċentivi bħala injezzjoni għall-ekonomija Għawdxija huwa tajjeb.  Huwa veru li dan sar fil-kontest tal-COVID-19 però aħna hawnhekk qegħdin niddiskutu l-COVID-19 and beyond, it-triq ’il quddiem. Nerġa’ ngħid li l-fatt li kellna injezzjoni ta’ €7 miljun hija xi ħaġa pożittiva ħafna però issa rridu nħarsu ’l quddiem. Ma rridux u ma nixtequx illi din tkun xi ħaġa one-off imma għandu jkun hemm programm sħiħ biex ikun hemm riġenerazzjoni ekonomika u aħna fl-aħħar seduta qegħedna fuq il-Mejda tal-Kumitat il-pjan kollu. Ovvjament issa ladarba għandna lilkom hawnhekk wieħed irid jiffoka aktar fuq il-ħteġijiet li se jkollna minn hawn ’il quddiem, anke fil-kontest tal-pakkett ta’ inċentivi speċifiċi għal Għawdex. Kif nafu, fil-passat kellna diversi inizjattivi taħt kull Gvern li kien hawn. Pereżempju riċentement kellna l-inizjattivi tal-Micro Invest fejn kellna rata preferenzjali għal Għawdex li kienet aktar minn dik ta’ Malta u kellna wkoll il-pakkett li ħabbarna fil-Baġit ta’ għajnuniet oħrajn ta’ rilokazzjoni tat-teleworking u tal-back office għaliex dawn huma għajnuniet ukoll biex l-ekonomija Għawdxija  mhux biss tissaħħaħ imma tiġi diversifikata.

Issa se nerġa’ niġi għall-punt ewlieni u kruċjali; il-ħteġijiet speċifiċi ta’ Għawdex u allura l-pakkett meħtieġ biex f’Għawdex jiġu megħluba l-isfidi u d-diskriminazzjonijiet li għandna minħabba l-insularità doppja kif ukoll minħabba kwestjonijiet oħrajn. Aħna f’dan il-Kumitat – u din iħobb jitkellem dwarha wkoll l-Onor. Said – inħobbu nitkellmu dwar ir-realtà tad-distinzjoni fil-pagi u ripetutament ikun hemm inizjattivi biex nindirizzawhom. Ovvjament ma tistax tieħu dan il-fattur iżolat għax din mhijiex   sempliċement kwestjoni ta’ differenza fil-paga għaliex hemm kwestjonijiet oħrajn fosthom, pereżempju, li l-ħajja f’Għawdex hija ħafna orħos minn dik ta’ Malta minn diversi aspetti. Hemm ukoll il-kirjiet li huma orħos minn Malta u allura għandek ċirkostanzi u fatturi differenti, u forsi t-tendenza hi li wieħed jara aspett minnhom biss.  Fil-fatt il-kwestjoni tal-paga hija aspett wieħed biss. Irridu naraw li dan il-pakkett ta’ inċentivi jiġi diskuss fil-kontest tal-istate aid. Biex il-Malta Enterprise setgħet tippreżenta dan il-pakkett ta’ għajnuniet riedet tgħaddi mill-proċess u mill-għarbiel tal-iState Aid Regulations. Fejn jidħol Għawdex, speċjalment fejn jidħlu r-regoli tad-de minimis, għandna diversi sfidi li mhux l-ewwel darba li ddiskutejniehom. Għandna l-Gozo Business Chamber li wkoll tenfasizza ħafna dwarhom għaliex irid ikun hemm impetu u eżerċizzju ħolistiku biex flimkien nindirizzaw l-isfida tal-istate aid fil-kontest tal-ħtieġa ta’ pakkett partikolari u speċifiku li jindirizza l-bżonnijiet ta’ Għawdex u biex l-ekonomija Għawdxija tiġi diversifikata.  F’dawn il-laqgħat irriżulta  b’mod aċċentwat il-ħtieġa ta’ diversifikazzjoni però biex tiddiversifika trid tinvesti. Il-Malta Enterprise qiegħda f’pożizzjoni importanti ħafna, anzi hija prime mover u prime stakeholder f’dan l-aspett, biex tkun tista’ tagħmel dan. Għalhekk ikun tajjeb li forsi tagħtu l-veduti tagħkom f’dan ir-rigward. 

Il-modus operandi ta’ dan il-Kumitat huwa li jew intom twieġbu wara l-intervent ta’ kull Membru jew inkella tieħdu n-notamenti ta’ kulħadd, imbagħad twieġbu wara.  Però din hija xi ħaġa li nħalluha f’idejkom. Sadanittant nistieden lill-kollegi tiegħi biex nara min irid jibda d-diskussjoni.

L-Onor. Chris Said.
 
ONOR. CHRIS SAID: Grazzi tal-preżentazzjoni tagħkom u grazzi wkoll tal-informazzjoni li għaddejtulna. Nixtieq nagħmel ftit mistoqsijiet fuq dak illi ppreżentajtu.

Fl-intervent tagħha ċ-Chairperson tkellmet b’mod tajjeb ħafna dwar il-bżonn li Għawdex jiġi trattat b’mod differenti mhux għaliex aħna differenti imma għaliex hemm ċerti sfidi u ċerti problemi li huma differenti minn dawk ta’ Malta. Waħda minnhom hija kawża ta’ insularità doppja.  Meta wieħed iħares lejn il-pakkett ta’ inċentivi li sar mill-Gvern biex noħorġu mill-problemi li ġew ikkawżati mill-COVID-19, u li intom għamiltu referenza għalihom - prattikament semmejtu ħafna minnhom fil-preżentazzjoni – wieħed jibda jgħid: Imma kif m’hemm l-ebda inċentiv, jew verament hemm ftit b’diskriminazzjoni pożittiva favur Għawdex, biex l-isfidi żejda li għandu Għawdex ikunu jistgħu jingħelbu? Jekk kien hemm reġjun li l-ekonomija tiegħu ħadet daqqa enormi minn dak li għaddejna minnu kien proprju Għawdex għax 50% tal-GDP tiegħu tiddependi mit-turiżmu. Min-naħa l-oħra f’Malta l-persentaġġ tad-dipendenza mit-turiżmu huwa ta 20% jew inqas tal-GDP, jiġifieri huwa ħafna inqas. Meta titkellem mal-imsieħba soċjali f’Għawdex, fosthom rappreżentanti ta’ min iħaddem u rappreżentanti tat-turiżmu fuq dak li huwa għaddej u fuq dak li tħabbar fejn jidħol dan il-pakkett ta’ inċentivi, xi ħaġa li jiġbdulek l-attenzjoni dwarha mill-ewwel  - almenu lilna li nirrappreżentawhom fil-Parlament - hija proprju kif ma kienx hemm aktar inċentivi  diretti lejn l-ekonomija u lejn il-qasam tal-impjiegi u tal-employers f’Għawdex. Dak kien l-ewwel punt li xtaqt insemmi. 

Intom tajtuna ċifri interessanti dwar kemm kien hemm applikazzjonijiet u hawn nixtieq nagħmel ftit mistoqsijiet diretti fuq ċifri meta kkomparati ma’ dawk ta’ Malta. L-ewwel slide kienet dwar il-Micro Invest u għedtulna li fis-sena 2020 it-total ta’ applikazzjonijiet li rċevejtu minn Għawdex kien 422. Taħt din l-iskema kemm kienu l-applikazzjonijiet totali f’Malta biex wieħed ikun jista’ joħroġ il-persentaġġ tal-applikazzjonijiet li kien hemm minn Għawdex?
 
Fit-tieni slide tkellimtu dwar kemm kien hemm applikazzjonijiet taħt Annexe A u taħt Annexe B. Meta qegħdin nitkellmu fuq 1,187 taħt Annexe A u 299 taħt Annexe B għandi nifhem li dawn huma l-applikazzjonijiet li ġew aċċettati. Allura kemm kien hemm applikazzjonijiet minn Għawdex li ma ġewx aċċettati? Ovvjament dejjem jekk għandkom, jekk m’għandkomx nifhem ukoll. Kemm kienu l-applikazzjonijiet totali f’Malta? Qed nistaqsi dan biex wieħed ikun jista’ joħroġ il-persentaġġ ta’ kemm saru applikazzjonijiet taħt Annexe A minn Għawdex, imbagħad wieħed jista’ jaraha in relazzjoni anke ta’ punti perċentwali ma’ dak li sar f’Malta.  L-istess dwar Annexe B. 

It-tielet slide kienet dwar in-numru ta’ impjegati f’Għawdex li ntlaqtu jew ġew megħjuna. Hawnhekk qed nitkellmu fuq il-full-time u l-part-time employment u bejn wieħed u ieħor dawn qed jammontaw għal madwar 3,800 impjegat. Meta tieħu l-workforce ta’ Għawdex issib li wieħed minn kull erba’ impjegati ġew megħjuna taħt din l-iskema. Hawnhekk ukoll, il-mistoqsija li bilfors trid issir biex wieħed ikollu ftit stampa aktar ċara - dawn huma figuri importanti  u li lilna jservuna - hija kemm kienu l-impjegati totali li ġew megħjuna b’din l-iskema f’Malta, kemm full-time kif ukoll part-time, biex wieħed ikun jista’ joħroġ il-persentaġġ. 

U bħala Malta Enterprise, intom li għamiltu dawn l-iskemi li l-iskop tagħhom kien, rightly so, biex issalvaw l-impjiegi minħabba dak li għaddejna minnu -  bla dubju dawn kienu skemi li allaħares ma kenux huma għax kien ikollna katastrofi -  fl-istess ħin iżżommu għajnejkom fuq l-ammont ta’ nies li  spiċċaw bla xogħol f’Malta u f’Għawdex?  Issa forsi wieħed jgħidli li din taqa’ taħt il-Jobsplus però intom din tagħtu kasha biex tkunu tistgħu tindirizzawha mill-ewwel? Kien hemm xi ħaġa f’Għawdex li ġibditilkom l-attenzjoni fejn jidħol it-twaqqif ta’ nies mix-xogħol? Hawn mhux bilfors nitkellmu dwar in-nies li marru jirreġistraw għax-xogħol għaliex minn hands-on experience tagħna li nitkellmu man-nies fis-setturi differenti jista’ jkun li l-ewwel nies li ġew imwaqqfa mix-xogħol kienu numru ta’ ħaddiema barranin li mbagħad dawn, minflok marru jirreġistraw għax-xogħol, iddeċidew li jmorru lura pajjiżhom. Again, m’għandniex ċifri f’idejna. Aħna li nafu huwa minn dak li jkellmuna n-nies dwaru. Imma intom għandkom xi indikazzjonijiet  f’dan is-sens?

L-aħħar mistoqsija hija marbuta mal-aħħar slide. Intom qegħdin tgħidu li ċ-ċifra taħt it-total disbursements ta’ Annexe A u Annexe B fejn jidħol Għawdex, taħt is-setturi kollha, hija ta’ €6.7 miljun. Sa liema xahar hija dik iċ-ċifra?

IĊ-CHAIRPERSON: Grazzi ħafna. Kif tixtiequ twieġbu?  

IS-SUR BRIAN CAMILLERI: Jekk inhu tajjeb għalikom, nistgħu nwieġbu wieħed wieħed. 

Grazzi, Onor. Said, għall-mistoqsijiet tiegħek.  Se nibda bil-metodoloġija li wżajna għax forsi ma kenitx ċara biżżejjed. Il-metodoloġija li wżajna aħna mhux bilfors se taqbel mal-mod kif il-Jobsplus iżommu r-records tal-impjegati tagħhom li qegħdin Għawdex. Qed ngħid hekk għaliex aħna bħala Malta Enterprise, fl-applikazzjoni tal-wage supplement tagħna, tajna l-opportunità lill-employers, anke dawk li huma reġistrati Malta, biex jgħidulna jekk għandhomx ħaddiema joperaw fl-ekonomija Għawdxija. Pereżempju se nsemmi każ sempliċi ta’ delivery man impjegat ma’ kumpanija Maltija li qed jaħdem Għawdex. Jista’ jkun li fuq ir-records tal-Jobsplus, minħabba li l-kumpanija hija reġistrata Malta, dak il-ħaddiem jidher li huwa ngaġġat f’Malta mhux f’Għawdex, imma m’iniex ċert mija fil-mija.  Wieħed irid jiċċekkja fuq din. Li nista’ ngħid fiċ-ċert hu li fl-applikazzjonijiet tagħna tal-Malta Enterprise dħalna f’dan id-dettall għar-raġuni li kien hemm wage supplement differenti bejn l-Għawdxin u l-Maltin.

IĊ-CHAIRPERSON: Ħalli nara jekk hux qed nifhmek sew. Jekk inħarsu lejn l-istatistika tal-employment u l-istatistika tagħkom jista’ jkun li hemm Għawdxin li fuq il-lista tal-Jobsplus huma mniżżlin ma’ Malta  .... (Interruzzjonijiet) Qed nistaqsi speċifikament fuq l-Għawdxin. Jiġifieri qed nifhem sew. 

IS-SUR BRIAN CAMILLERI: Jista’ jkun. Wisq probabbli jekk jaħdmu bl-indirizz tal-kumpanija u l-indirizz tal-kumpanija jkun Malta, jista’ jkun li jkun hemm xi ħadd minn Għawdex li jkun qed jiġi jaħdem Malta. Irridu niċċekkjaw għaliex, to  be fair, m’iniex mija fil-mija ċert fuq ir-records tal-Jobsplus. Li nista’ ngħid b’ċertezza huwa kif ħdimna daparti tagħna, tal-Malta Enterprise. 

ONOR. CHRIS SAID: Min-naħa l-oħra, jekk għandek kumpanija li qiegħda Għawdex, timmanifattura Għawdex imma tibgħat lill-ħaddiema tagħha kuljum jistallaw Malta, dawk il-ħaddiema jidhru li huma reġistrati f’Għawdex imma fil-verità jkunu jaħdmu Malta. 

IS-SUR BRIAN CAMILLERI: Minħabba l-wage supplement, bħala Malta Enterprise aħna ħdimnieha b’mod li anke jekk negozju huwa reġistrat f’Malta imma l-ħaddiema qegħdin joperaw f’Għawdex, għall-fini tal-preżentazzjoni tal-lum daħħalniehom bħala ħaddiema li qed jaħdmu f’Għawdex għax minkejja li mhumiex reġistrati f’Għawdex, qed jagħmlu l-ġurnata tax-xogħol tagħhom fl-ekonomija Għawdxija. Dak kien ir-raġunar. Stajna nużaw l-approach l-ieħor li naraw il-kumpaniji reġistrati Għawdex imma ovvjament kif qegħdin nippreżentaw id-data llum, minn informazzjoni li għandna aħna, meta tara d-data set kollu jkollok analisi aktar ġusta ta’ dak li qed jiġri u kif għenna dak li kien qed jiġri f’Għawdex. 
 
Ta’ min isemmi wkoll l-applications approved. Ovvjament minħabba li ħadna dan l-approach, applikazzjoni li kienet ġejja minn kumpanija Maltija imma fiha kien hemm xi xi ħadd li qed jaħdem fl-ekonomija Għawdxija, żidnieha mal-applikazzjonijiet li ġew jidhru fuq Għawdex għaliex inkella ma konniex inkunu qed nimxu b’mod ekwu. Jiġifieri dawn l-applikazzjonijiet mhux bilfors huma kollha negozji li jidhru li huma reġistrati f’Għawdex, imma jekk kien hemm negozju reġistrat f’Malta u għandu l-ħaddiema tiegħu qegħdin joperaw f’Għawdex, l-applikazzjoni hawnhekk ħadnieha li din tidher li ġejja minn Għawdex.  

ONOR. CHRIS SAID: Ovvjament intom ridtu tużaw l-istatistika minħabba l-inċentivi li kontu se toħorġu li huwa differenti mill-iskop għalfejn tinġabar l-istatistika mill-Jobsplus.  
 
IS-SUR BRIAN CAMILLERI: Id-data li ppreżentajt illum nista’ nippreżentahielkom għal dawk il-kumpaniji li huma reġistrati Għawdex. Naħseb li meta tara l-informazzjoni kollha mid-data set li għandna, kif qed tiġi ppreżentata llum, hija aktar ekwa u ġusta li tiġi ppreżentata b’dan il-mod.  

Rigward applikazzjonijiet li ma ġewx aċċettati rrid ngħid li offhand ma nafx imma jidhirli li ma kienx hemm ħafna minnhom.

IĊ-CHAIRPERSON: Is-Sur Anthony David Gatt.
 
IS-SUR ANTHONY DAVID GATT: Biex nispeċifika proprju fuq dan il-punt irrid ngħid li matul iż-żmien li fih konna qegħdin namministraw u anke  nħallsu l-wage supplement, kienu qegħdin jingħataw updates regolari fuq l-ammont ta’ applikazzjonijiet li daħlu u ġew ipproċessati, l-ammont disbursed, imbagħad finalment wara li ngħalaq il-proċess ta’ Marzu/April kien ingħata rendikont finali mill-Ministru Silvio Schembri, li aħna bħala Malta Enterprise naqgħu taħt il-portafoll tiegħu, flimkien mal-Kap Eżekuttiv tagħna s-Sur Kurt Farrugia, fejn ingħata rundown tad-diversi outcomes li kien hemm. 

Wieħed irid jifhem ukoll li kien hemm applikazzjonijiet li daħlu doppji, kien hemm applikazzjonijiet li ġew rejected, kien hemm applikazzjonijiet fejn kien hemm kemm-il darba l-opportunità li  wieħed jikkontesta l-outcome min-naħa tal-Malta Enterprise u kien hemm ukoll applikazzjonijiet li ttieħdu lura min-naħa tal-applikant. Għalhekk kien hemm formularju differenti ta’ dawn il-kategoriji. Għażilna li matul il-proċess nuru l-output li kien qed joħroġ imma finalment fuq l-iskema ta’ Marzu/April ingħata breakdown komplet biex tingħata stampa aktar wiesgħa u ċara tal-output li kien hemm bħala applikazzjonijiet partikolari u kemm ibbenefikaw bħala part-timers, full-timers  u self-employed. 

IS-SUR BRIAN CAMILLERI: Ħalli nwieġeb fuq il-kwestjoni tar-redundancies.  Bħala Malta Enterprise aħna ma neħdux ħsieb direttament ir-redundancies li jkunu qegħdin isiru għaliex dak jaqa’ taħt ir-remit tal-Jobsplus. Madanakollu ma jfissirx li aħna ma nagħtux kas dawn l-affarijiet li qegħdin jiġru għaliex kif spjega l-kollega tiegħi, Anthony David Gatt, through relationship management tagħna nkunu in contact ma’ diversi kumpaniji. Kien hemm sitwazzjonijiet li għalkemm ma kenux relatati mija fil-mija ma’ Għawdex kienu jinvolvu kumpaniji li sfortunatament, minħabba dak li qed jiġri, spiċċaw b’ħaddiema żejda u kellna kumpaniji oħrajn li minkejja li kellna l-COVID-19,  esperjenzaw żieda fid-domanda tal-prodotti tagħhom u kellhom jingaġġaw aktar nies. Allura hemmhekk aħna, bħala Malta Enterprise, nipprovaw ngħinu biex dawk il-kumpaniji li għandhom nuqqas ta’ xogħol u forsi għandhom ħaddiema li sfortunatament m’għandhomx bżonnhom illum il-ġurnata, nistgħu nittrasferixxuhom minn kumpanija għal kumpanija fejn verament ikun hemm bżonnhom. 

IĊ-CHAIRPERSON: Dan huwa punt importanti ħafna. Min qiegħed f’din is-sitwazzjoni xi jrid jagħmel biex jikseb l-għajnuna tagħkom ħalli tiġi faċilitata l-mobilizzazzjoni tal-ħaddiema minn intrapriża għal oħra?

IS-SUR BRIAN CAMILLERI: Ġeneralment kull intrapriża għandha r-relationship management tagħha, speċjalment dawk li jaqgħu taħt is-settur tal-Malta Enterprise. Jekk jikkuntattjaw lilhom direttament jew jikkuntattjaw lil xi ħadd minna mill-Malta Enterprise, inkunu nistgħu ngħinuhom għaliex aħna jkollna idea ċara ta’ min jista’ jkun li għandu ħaddiema żejda li jkun jixtieq jittrasferihom għal x’imkien ieħor. Wara kollox ħadd ma jieħu gost ikeċċi lill-ħaddiema b’kapriċċ. Pereżempju hemm min ikollu machine operators tajbin imma peress li dak li jkun ma jkollux bżonnhom ikun jista’ jirrakkomandahom għax ikunu tajbin.    

IĊ-CHAIRPERSON: Allura jekk xi ħadd jiġi l-uffiċini tagħkom jew jagħmel kuntatt magħkom irid juża xi terminoloġija partikolari?  

IS-SUR ANTHONY DAVID GATT: Ħalli nispeċifika anke għall-benefiċċju tal-Onor. Membri. 

IĊ-CHAIRPERSON: U anke għal min qed isegwina għaliex aħna nużaw ukoll dawn is-sessjonijiet biex ninformaw lill-pubbliku.

IS-SUR ANTHONY DAVID GATT: Il-mod li aħna, bħala Malta Enterprise, ġibna ruħna f’din is-sitwazzjoni ħareġ anke ’l barra mill-konfini normali ta’ kif noperaw bħala Malta Enterprise. Normalment ir-rwol tagħna bħala economic development agency huwa li nkunu l-id tan-negozju u s-self-employed. F’din is-sitwazzjoni, peress li kellna ħafna inquiries mill-ħaddiema, ma ddeċidejniex li nagħlqu l-bieb ta’ dawk l-inquiries u ngħidu li xogħolna huwa limitat biss mas-self-employed u n-negozji, imma ħdimna ma’ ħaddiema li kellhom bżonn il-benefiċċji soċjali u ma’ ħaddiema li kienu qegħdin ifittxu l-għajnuna tad-diżimpjieg. Ovvjament ċerti dettalji kienu mogħtijin minn dipartimenti partikolari u aħna rreferejniehom lilhom. Hawnhekk ikun tajjeb li wieħed ifakkar li l-wage supplement kien maħsub b’mod ċar ħafna biex wieħed iżomm il-ħaddiema fl-impjieg. Għaldaqstant kien hemm l-għajnuna li kienet qed tingħata mill-Malta Enterprise biex wieħed iżomm il-ħaddiema fl-impjieg u kif għedt, aħna bħala Malta Enterprise, ma llimitajniex ruħna għal dak li torbotna bih il-liġi tagħna li naħdmu fuq dak li għandu x’jaqsam mal-business u s-self-employed, imma pprovajna nkunu ta’ għajnuna wkoll għall-impjegati billi niddirezzjonawhom lejn l-entitajiet li kienu responsabbli għalihom bħalma huma l-Jobsplus u d-Dipartiment tas-Sigurtà Soċjali. Wara kollox l-ekonomija tal-pajjiż mhijiex magħmula biss mis-self-employed, min-negozji ż-żgħar u min-negozji l-kbar imma hija magħmula wkoll mill-ħaddiema. Għalhekk aħna espandejna l-funzjoni tagħna b’tali mod li kemm jista’ jkun inserrħu bl-aħjar mod l-ekonomija u l-livelihood. Ovvjament l-ekonomija mhijiex xi ħaġa mejta imma tfisser ukoll il-livelihood ta’ ħafna ħaddiema.  

Rigward il-mistoqsijiet tal-Onor. Chris Said f’dak li għandu x’jaqsam ma’ kategoriji differenti u t-tqabbil mal-kategoriji ta’ Malta, aħna se nkunu qegħdin nipprovdu dawk id-dettalji. 

Rigward il-qasam tat-turiżmu rrid ngħid li filwaqt li aħna nifhmu l-importanza tiegħu għall-ekonomija globali ta’ Malta u speċjalment għall-ekonomija globali ta’ Għawdex, ikolli ngħid li dak mhuwiex il-qasam direttament tagħna. Madanakollu fl-analiżi li għamilna xorta daħħalna t-turiżmu għaliex aħna nemmnu fir-rwol tal-Malta Enterprise bħala l-id tal-Gvern u tal-Eżekuttiv f’dak li għandu x’jaqsam mal-iżvilupp ekonomiku u soċjali tal-pajjiż.  

Huwa importanti li wieħed ifakkar ukoll li l-Malta Enterprise tqiegħed fuq il-Mejda tal-Kamra r-rapport annwali tagħha u allura wieħed jista’ jara wkoll id-diversi għajnuniet li nagħtu taħt skemi differenti. 

Ta’ min ifakkar ukoll li b’mod ġenerali, kull sena naraw forsi 5,000 applikazzjoni taħt l-inċentivi kollha imma għall-inċentiva tal-wage supplement biss rajna bejn 25,000 u 30,000 applikazzjoni. Għaldaqstant il-commitment tagħna kien li nagħtu bilanċ bejn speditezza fl-output tal-ħlas u li wieħed ikollu clarity imma fl-istess ħin jissalvagwarda t-trasparenza tat-taxxi tal-poplu u kif wieħed jamministrahom. 
 
IĊ-CHAIRPERSON: Aktar rimarki? L-Onor. Kevin Cutajar.

ONOR. KEVIN CUTAJAR: L-ewwel nett, insellmilkom u nirringrazzjakom talli għoġobkom tiġu tagħtuna din il-preżentazzjoni. Jien għandi xi ftit domandi għalikom rigward dak li ntqal. 

Se nibda proprju mill-qasam tat-turiżmu għaliex kif diġà ġie aċċennat, dan huwa key player għall-ekonomija tagħna u allura huwa important ħafna li nisħqu kemm nistgħu fuqu biex jerġa’ jitlaq u jitlaq bis-sħiħ malajr kemm jista’ jkun. 

L-Onor. Justyne Caruana aċċennat għar-rimarka li għaddejtu intom li l-qasam tat-turiżmu jista’ jkun li jirpilja aktar tard f’Għawdex mill-bqija ta’ Malta u staqsiet għalfejn. Jien nistaqsi: Bħala Malta Enterprise mortu oltre fl-analisi tagħkom u tistgħu tidentifikaw kif u x’għajnuniet jistgħu jingħataw biex il-qasam tat-turiżmu jerġa’ jkun b’saħħtu malajr kemm jista’ jkun? 

Intom semmejtu wkoll il-fatt li jista’ jkun li ħafna Maltin ma jsifrux dan is-sajf u allura b’mod naturali jieħdu l-vaganza tagħhom f’Għawdex. Minn dawn il-ftit ġimgħat li fihom ġew illaxkati l-miżuri restrittivi minħabba l-COVID-19, mill-analiżi u mid-data tagħkom, qegħdin f’pożizzjoni li taraw xi differenzi fil-moviment tal-Maltin lejn Għawdex ipparagunat mal-istess perjodu fi snin oħrajn?

Semmejtu wkoll il-Micro Invest u l-fatt li min jopera minn Għawdex qed jingħata differenza ta’ €500 u xi inċentivi oħrajn fejn Għawdex tqies b’mod preferut.   Fuq liema kriterji ġie kkalkolat dan biex ingħatat dik id-differenza extra għal Għawdex? 

Waqt il-preżentazzjoni tagħkom semmejtu wkoll il-qasam tal-proprjetà u jien naqbel magħkom li dan huwa settur importanti ħafna għall-ekonomija Għawdxija.  Mill-analiżi tagħkom qegħdin taraw movimenti jew differenzi ’l quddiem jew lura f’dan is-settur u hemm ideat dwar kif dan is-settur jista’ jiġi megħjun biex jibqa’ b’saħħtu peress li huwa key player fl-ekonomija Għawdxija?

Issemmiet ukoll id-diversifikazzjoni.  Din tissemma ripetutament f’dan il-Kumitat u jien naqbel li Għawdex għadu l-weak point tal-ekonomija tagħna. Għalhekk jeħtieġ li naħdmu aktar fuqu. Peress li l-COVID-19 ġab miegħu żmien ta’ bidla u taqlib imma wkoll opportunità biex wieħed jaħtaf iċ-ċans u jimxi f'’direzzjonijiet ġodda, bħala Malta Enterprise qegħdin tħarsu lejn dan iż-żmien, anke permezz ta’ inċentivi li jista’ jkun hemm, biex verament nisfruttawh u nimbarkaw f’dik id-direzzjoni b’mod qawwi ħalli l-ekonomija ta’ Għawdex inkomplu niddiversifikawha ħafna aktar milli ddiversifikajnieha s’issa?  

Waqt il-preżentazzjoni tagħkom semmejtu wkoll li inkludejtu Maltin li jistgħu jkunu qegħdin jaħdmu f’Għawdex meta kkonsidrajtu l-inċentivi.   Fl-inċentivi li ngħataw u li għadhom qegħdin jingħataw, saret distinzjoni bejn Għawdxin li jirrisjedu Għawdex u Maltin li għandhom l-indirizz uffiċjali tagħhom f’Għawdex imma li fil-verità jkunu jgħixu Malta?
 
IĊ-CHAIRPERSON: Is-Sur Brian Camilleri.
 
IS-SUR BRIAN CAMILLERI: Onor. Cutajar, nirringrazzjak għad-domandi tiegħek. Nixtieq nikkjarifika li aħna m’aħniex l-esperti tal-qasam tat-turiżmu u bħala Malta Enterprise dan il-qasam ma jaqax direttament taħt ir-remit tagħna. Allura kemm il-kummenti kif ukoll id-data li konna qegħdin nippreżentaw huma purament ibbażati fuq dak li qegħdin naraw u naħsbu aħna imma dan mhux bilfors jimkombaċja ma’ dak li qegħdin jaraw l-awtoritajiet tat-turiżmu. Naħseb li l-awtorità kompetenti biex tikkummenta fid-dettall dwar dan il-qasam hija t-Tourism Authority. 

Issemma wkoll ir-real estate.  Il-kumment li għaddejt fil-bidu jien kien relatat mal-gross value added contribution tar-real estate lejn l-ekonomija li f’Għawdex huwa akbar minn dak f’Malta. Ovvjament ir-real estate ma jaqax taħt ir-remit tal-Malta Enterprise u allura l-exposure li għandna biex nifhmu d-dinamika ta’ dan is-settur li hija pjuttost partikolari għal Malta hija daqsxejn diffiċli u ma nħossux li aħna l-awtorità kompetenti li nikkummentaw fuq areas li ma jaqgħux taħt ir-remit tagħna.

IĊ-CHAIRPERSON: Kollox sew imma fil-preżentazzjoni tagħkom mhux biss semmejtu l-qasam tat-turiżmu imma kien hemm kumment partikolari – għaliex dak huwa xogħolna; li ninnegaw u nistaqsu ħalli nsibu s-soluzzjonijiet – li t-turiżmu f’Għawdex se jdum biex jirpilja. Issa tal-MTA kienu hawnhekk, tal-GTA kienu hawnhekk però peress li din semmejtuha intom, jien l-ewwel waħda assumejt illi forsi min-naħa tagħkom hemm xi raġuni differenti. 

IS-SUR BRIAN CAMILLERI: Ħalli nispjega. Naħseb li qabelxejn hemm il-kwestjoni tal-insularità doppja għax meta jiġi turist, l-ewwel jieqaf Malta mbagħad imur Għawdex jiġifieri se tara inqas volum ta’ turisti. Għalkemm jista’ jkun hemm aktar volumi ta’ nies li jkunu ġejjin lejn Malta, ir-ripple effect tiegħu sakemm jaslu Għawdex se jkun inqas. Dak kien il-punt prinċipali. Jista’ jkun li dik id-differenza tiġi kkumpensata bil-Maltin li se jaqsmu lejn Għawdex b’mod aktar frekwenti. Jiġifieri din kienet osservazzjoni ġenerali aktar minn xejn. 

Qabel inħalli f’idejn il-kollega tiegħi nixtieq insemmi ftit id-diversifikazzjoni. Naħseb li hawnhekk ikun tajjeb li wieħed isemmi b’mod ċar li l-Malta Enterprise, fl-aħħar snin, u naħseb anke l-Malta Industrial Parks, għamilna ħafna xogħol biex ngħinu l-ekonomija ta’ Għawdex tiddiversifika. Naħseb li sa ftit snin ilu ħadd ma kien joħlom li jkun hemm ċentru ta’ eċċellenza bħalma għandhom Barts Medical School u dan meta għadna fil-bidu għaliex ovvjament hemm ħafna attivitajiet anċillari li jistgħu jiġu żviluppati. Aħna bħala Malta Enterprise dejjem naħdmu biex kemm jista’ jkun ngħinu kumpaniji jaħdmu ma’ Barts Medical School kif ukoll ngħinuhom jirrilokaw ruħhom fl-Innovation Hub ta’ Għawdex. Naħseb li l-COVID-19 se jkun qajjem diversi opportunitajiet anke fil-qasam tat-teknoloġija u hemmhekk Għawdex jista’ jkun li għandu potenzjal biex jattira ftit mill-proġetti l-ġodda li se nkunu qegħdin nattiraw lejn Malta. 
 
Mill-feedback li għandna qegħdin f’diskussjonijiet ma’ investituri li għadhom interessati li jiġu jiftħu fil-gżejjer Maltin u Għawdex hija waħda mill-options li jikkonsidraw. Aħna bħala entità, meta jiġu l-investituri biex jinvestu f’Malta, nuruhom kemm Għawdex kif ukoll Malta. Jiġifieri ma nagħmlux distinzjoni bejn dawn il-postijiet. 

IĊ-CHAIRPERSON: Imma hemm bżonn li tagħmlu biex tiġbdu aktar lejn Għawdex!

IS-SUR BRIAN CAMILLERI: Aħna nuruhom kollox, imma kieku dan kien ir-raġunament, investimenti bħal ta’ Barts Medical School qatt ma kienu jsiru f’Għawdex imma kienu jsiru f’Malta. 

IĊ-CHAIRPERSON:  Imma rridu aktar minnhom dawk. 
 
IS-SUR BRIAN CAMILLERI:  Aħna qed naħdmu biex kemm jista’ jkun ikun hemm aktar investimenti ta’ dik in-natura ġewwa Għawdex.  Barra minn hekk, aħna mhux sempliċement inġibu l-investiment imma rridu noħolqu attivitajiet anċillari li jistgħu jmorru miegħu.

IĊ-CHAIRPERSON:  U li jkunu value added.

IS-SUR BRIAN CAMILLERI:  Hekk hu.

IS-SUR ANTHONY DAVID GATT:  Biex nikkristallizza dak li qed jgħid il-kollega tiegħi naħseb li fid-diskussjoni tbegħedna ftit mill-qasam tat-turiżmu u r-real estate construction għaliex l-għodda l-kbira kienet il-wage supplement u konna nonqsu kieku ma analizzajniex lilha.  Jiġifieri l-output joħroġ mill-analiżi fuq il-wage supplement.  

Fuq il-punt tad-diversifikazzjoni jkun tajjeb li wieħed iżid ukoll li minbarra l-proġetti li semma l-kollega tiegħi, li mhux se nerġa’ nsemmihom jien, għandna anke team players fil-unit li nappartjeni għalih jien, li huwa dak li wieħed jiġbed l-investiment dirett barrani, li huma ffokati fuq Għawdex. Dawn jafu lil Għawdex u l-USPs tiegħu inside out, fuq ponot subgħajhom, u joħorġu l-leħen tal-USPs ta’ Għawdex f’konferenza internazzjonali inkluż fuq dawk ta’ artificial intelligence u jagħmlu dan b’mod tajjeb ħafna.

IĊ-CHAIRPERSON: Fil-fatt f’Għawdex kien hemm summit dwar l-artificial intelligence li kien suċċess. Naħseb li kif qegħdin hawnhekk ikun tajjeb li tagħtuna ftit update għax kellna mistoqsijiet ukoll mill-Gozo Business Chamber dwar fejn wasal il-proġett tat-tieni fibre optic cable.  Se nieħu l-opportunità biex nistaqsikom dwar dan ukoll.
 
IS-SUR ANTHONY DAVID GATT:  Rigward it-tieni fibre optic cable ovvjament għad irridu niċċekkjaw fuqha u we come back to you.  Dak kien proġett li daħlet għalih il-Malta Enterprise b’mod dirett sabiex dejjem tqawwi l-konnettività infrastrutturali f’dak li għandu x’jaqsam mal-elettronika u l-internet.  Hemm żviluppi eċitanti għal Għawdex li qegħdin inħossu aħna f’oqsma bħal digital games, artificial intelligence, internet of things u utilization of internet of things for testing of particular products. Aħna dejjem insemmu lil Malta u Għawdex bħala test bed. 

IĊ-CHAIRPERSON:  Irridu inċentiva speċifika biex ikollna t-test beds f’Għawdex. 

IS-SUR ANTHONY DAVID GATT:  Bħala Malta Enterprise aħna dejjem lesti sabiex nilqgħu l-feedback u nanalizzaw l-affarijiet min-naħa tagħna. Punt importanti ħafna huwa li aħna bħala Malta Enterprise qed nagħtu ċertu impetus lil Għawdex. Din hija xi ħaġa li verament nemmnu fiha u li qiegħda f’qalbna fis-sens li anke l-kollegi tagħna qegħdin jiffokaw direttament fuq Għawdex ħalli Għawdex ikun opportunità għal ħafna niċeċ partikolari bħalma huma d-digital games, l-Innovation Hub li huwa post li jiġbdek minnu nnifsu u l-artificial intelligence. Hemm ukoll l-internet of things (IOT) u din mhijiex sempliċement buzzword li tintefa’ f’nofs konverżazzjoni. Din hija opportunità biex pereżempju wieħed jittestja UAVs u opportunitajiet oħrajn li ġġib magħha l-IOT. Min-naħa tagħna Għawdex u l-innovazzjoni jibqgħu jimxu paripassu flimkien.

IĊ-CHAIRPERSON:  Qabel ma jkollna r-rimarki konklużivi l-Ministru Camilleri jixtieq jagħmel xi kummenti.
 
ONOR. CLINT CAMILLERI (Ministru għal Għawdex):  Jien nixtieq nikkummenta rigward dak li ngħad ċjoè li  t-turiżmu f’Għawdex se jkun l-aħħar li jirpilja. Jien naħseb li fejn jidħol turiżmu intern Għawdex huwa fuq quddiem nett u mill-feeling li għandna l-weekends qegħdin ikunu tajbin ħafna. Fil-fatt it-traffiku bejn iż-żewġ gżejjer żdied b’mod sostanzjali u fl-aħħar ta’ dan ix-xahar se jkollna r-raba’ vapur sabiex ilaħħaq mal-load.  Minn statistika li nformat biha jidher li meta tikkompara dan ix-xahar max-xahar tas-sena l-oħra ssib li t-traffiku bejn iż-żewġ gżejjer huwa inqas biss bi 15%, jiġifieri meta tikkonsidra li għad baqgħalna l-airports magħluqin, naħseb li dan huwa pożittiv ħafna.  Ovvjament qegħdin niddiskutu mal-GTA dwar kif nistgħu ninċentivaw aktar turiżmu intern matul il-ġimgħa u aktar ’il quddiem ikollna opportunità li nħabbru miżuri oħrajn.
 
ONOR. CHRIS SAID:  Ministru, qed tgħid li t-traffiku huwa 15% biss inqas mis-sena l-oħra.  Dan jikkomprendi wkoll lill-passiġġieri?

ONOR. CLINT CAMILLERI: Jien m’għandix informazzjoni speċifika però meta ġie kkomparat it-traffiku ta’ dan il-perjodu mal-istess perjodu tas-sena l-oħra nstab li d-diskrepanza hija ta’ 15%. Però nimmaġina li l-informazzjoni hija dwar vetturi u passiġġieri kkombinati flimkien. Min-naħa l-oħra fil-perjodu ta’ Marzu/April id-diskrepanza kienet ferm akbar.

IĊ-CHAIRPERSON: Qed nifhem li m’għandniex aktar mistoqsijiet. Jien nirringrazzjakom talli kontu magħna mhux biss għax tajniekom il-homework imma wkoll għaliex ġejtu hawnhekk u tajtuna din l-informazzjoni tant utli.  Nixtieq nitlobkom ukoll twasslu s-sentiment ta’ dan il-Kumitat dwar il-ħtieġa ta’ aktar ħidma b’risq Għawdex. Il-Malta Enterprise dejjem ħadmet għal Għawdex billi tmexxi l-aġenda ta’ Għawdex ’il quddiem però ovvjament, fiċ-ċirkostanzi partikolari, dan l-isforz għandu jkun akbar għax biex l-ekonomija tiġi fuq saqajha, partikolarment l-ekonomija Għawdxija, hemm bżonn interventi pronti, speċifiċi, diretti u idonei għall-gżira Għawdxija.  Grazzi ħafna talli kontu magħna.  Jekk jogħġobkom ikkonfermawli jekk il-powerpoint presentation li ppreżentajtulna nistgħux nutilizzawha jew ngħadduha lil midja f’każ li niġu mitluba li nagħmlu dan.

IS-SUR BRIAN CAMILLERI:  M’għandniex oġġezzjoni li tiġi ppubblikata jew tużawha għal finijiet oħra li għandkom bżonn.

IĊ-CHAIRPERSON:  Grazzi ħafna.  Ngħaddu issa għas-Sur Joe Muscat mill-Gozo Tourisim Association li konna bdejna d-diskussjoni miegħu proprju fl-ewwel laqgħa u kellna l-preżentazzjoni tiegħu.  Ovvjament minn dakinhar sal-lum kien hemm il-pjan ta’ riġenerazzjoni u allura l-punti mressqa u mqajma fl-ewwel laqgħa llum huma eżawriti, għalkemm ovvjament dejjem tibqa’ l-ħtieġa li nagħmlu aktar.  Forsi qabel ma nibdew id-diskussjoni tagħna s-Sur Muscat jista’ jaġġornana ftit fuq il-preżentazzjoni li kien għamel fl-ewwel laqgħa.  

IS-SUR JOE MUSCAT (CEO Gozo Tourism Association): Grazzi, Sinjura President.   L-ewwel nett irrid nirringrazzja lill-Onor. Membri.  Ikun tajjeb li nagħtu daqsxejn ta’ update mill-preżentazzjoni li għamilna fil-5 ta’ Mejju 2020. Dakinhar aħna konna għamilna preżentazzjoni bit-titlu ta’ “The Challenge – Let’s face it together”.   Minn dakinhar ġraw diversi affarijiet u se nipprova nsemmihom b’mod kronoloġiku. 
 
IĊ-CHAIRPERSON: Sur Muscat, jidher li għandna xi interruzzjonijiet min-naħa tiegħek.  Forsi tkun tista’ tirranġa ftit il-microphone. 

IS-SUR JOE MUSCAT: Kollox sew. Kellna l-miżura li l-Maltin setgħu jerġgħu jibdew jaqsmu lejn Għawdex għal skop ta’ vaganza.  Bdew jiftħu wkoll  diversi catering establishments u anke akkomodazzjonijiet, imbagħad kellna l-aħbar li l-ajruport internazzjonali ta’ Malta se jiftaħ fl-1 ta’ Lulju 2020 bis-safe corridors u li fil-15 ta’ Lulju, 2020 l-ajruport se jiftaħ għal aktar destinazzjonijiet. Intqal ukoll li l-health emergency se tiġi mneħħija fit-30 ta’ Ġunju.  

Ma rridux ninsew ukoll li fit-28 ta’ Mejju l-EU Commission ħarġet pakkett biex ikun hemm  a common approach għal free movement u hemm ukoll framework  biex bil-mod il-mod ikun hemm re-establishment tat-trasport. Kien hemm rakkomandazzjoni dwar travel vouchers u din Malta ħaditha on board. Imbagħad fit-8 ta’ Ġunju l-Gvern Malti ħareġ pakkett ta’ riġenerazzjoni li aħna bħala assoċjazzjoni għamilna l-kummenti tagħna fuqu u urejna li kien pakkett tajjeb għaż-żmien ta’ Lulju-Settembru.   Dan huwa pakkett li qed jagħti inċentivi short-term. Però issa rridu nitkellmu wkoll fuq il-long-term.    

F’din il-laqgħa ntqal li t-turiżmu f’Għawdex jista’ jkun li se jkollu qawmien aktar tard minn dak f’Malta imma s’issa ma jidhirx li dan huwa l-każ anke għax l-insularità doppja minn dejjem kienet hemmhekk. Jekk jibqgħu ċerti restrizzjonijiet u ’l-anzjani se nibqgħu nsejħulhom vulnerabbli minħabba l-COVID-19  jista’ jkun li ma jivvjaġġawx daqstant malajr lejn Għawdex però s’issa m’għandniex indikazzjonijiet li t-turiżmu f’Għawdex se jirkupra iktar tard minn dak f’Malta.  

Ikun tajjeb li aħna, bħala assoċjazzjoni, wara li rajna l-miżuri li ħabbar il-Gvern, inħarsu ’l quddiem.  Wara l-ftuħ tal-ajruport, bil-mod il-mod, nibdew nirċievu t-turisti barranin u għandna wkoll is-suq domestiku li anke mingħajr il-voucher qiegħed imur tajjeb, b’mod speċjali s-settur tal-akkomodazzjoni tas-self-catering.  Nista’ nagħti ftit figuri għax il-lukandi l-kbar tagħna fetħu fil-weekend li għadda u dawn qegħdin jirrapportaw persentaġġ ta’ 40%. Ovvjament hawnhekk qegħdin nitkellmu fuq il-weekend jiġifieri xorta tibqa’ l-problema bejn it-Tnejn u l-Ħamis.  F’dak li għandu x’jaqsam mas-self-catering il-persentaġġ huwa ta’ 90% u dan juri li fiċ-ċirkostanzi li qegħdin fihom tal-COVID-19 forsi din it-tip ta’ akkomodazzjoni qed toffri aktar garanzija lil dawk il-viżitaturi Għawdxin għax iħossuhom aktar safe. Għalhekk qed inkomplu nsostnu mal-awtoritajiet li għalkemm ħarġu dawn il-miżuri li huma tajbin, inħossu li hemm bżonn isir aktar.  
 
Jiddispjaċini li l-uffiċjali tal-Malta Enterprise laħqu telqu imma nista’ ngħid, pereżempju, li aħna qegħdin niddiskutu mal-awtoritajiet għalfejn id-diving centres neħħewhom mill-kategorija A u għamluhom taħt kategorija B.  Dan ifisser li d-diving centres se jirċievu €600 minflok €800 bħala wage supplement ta’ tliet xhur meta hemm setturi oħrajn, bħalma huma l-English language learning schools, li qegħdin fl-istess ċirkostanza xorta se jkomplu jirċievu t-€800 għax jiddependu mit-turist barrani.  Il-fatt li parti mill-voucher tista’ tiġi minfuqa fid-diving ma naħsibx li se tkun mitigazzjoni biżżejjed għan-nuqqas ta’ turisti li jiffrekwentaw id-diving. Dik hija xi ħaġa li qed nitkellmu dwarha mal-awtoritajiet, b’mod speċjali mal-awtoritajiet tat-turiżmu kif ukoll mal-Ministru tal-Ekonomija, biex naraw li dan is-settur ikompli għaddej kif kien qabel.   

Ovvjament wara l-COVID-19 irridu nitkellmu fuq pjan long-term dwar x’se nagħmlu fil-qasam tat-turiżmu f’Għawdex mhux biss biex niddiversifikaw l-ekonomija Għawdxija imma wkoll biex id-dipendenza tagħna fuq it-turiżmu tkun mifruxa fuq diversi setturi.  Pereżempju rridu naraw kif nattiraw turiżmu aktar żagħżugħ, filwaqt li ma nagħmlux lil Għawdex qisu Ibiza.  

Irridu nkomplu niġġieldu l-istaġjonalità ta’ fost il-ġimgħa u qed niddiskutu wkoll mal-Ministru Camilleri. Aħna għandna staġjonalità doppja; l-istaġjonalità  tax-xitwa li bil-mod il-mod konna qegħdin negħlbuha - u nispera li nkomplu f’din it-triq - u l-istaġjonalità ta’ fost il-ġimgħa.  Pereżempju bħalissa mit-Tnejn sal-Ħamis Għawdex qed ikun kwiet. Dak huwa li xtaqt ngħid bħala introduzzjoni. Issa nista’ nieħu l-mistoqsijiet tal-Onor. Membri.
 
IĊ-CHAIRPERSON:  Ovvjament dejjem jibqa’ xi jsir u x’nagħmlu fil-qasam tat-turiżmu speċjalment fil-kontest tal-pjan tal-post-COVID-19.  Ma rridux ninsew li l-qasam tat-turiżmu huwa pilastru ekonomiku importanti ħafna. Dan il-fatt ma ħariġx biss f’din id-diskussjoni imma ħareġ ukoll f’kull diskussjoni li kellna s’issa. Għalhekk huwa importanti li niffokaw fuq dan is-settur. Sadanittant qed nipprova nikkomunika mar-rappreżentanti tal-Malta Enterprise forsi sakemm il-kollegi tiegħi jagħmlulek id-domandi nilħaq inġiblek tweġiba għalfejn is-settur tad-diving ġie shifted minn Annexe A għal Annexe B.  Jekk jogħġobkom, sakemm inġib l-informazzjoni, tistgħu tibdew bl-interventi. 

L-Onor. Kevin Cutajar.   

ONOR. KEVIN CUTAJAR: Sur Muscat, nirringrazzjak l-ewwel nett talli erġajt ingħaqadt magħna u tajtna dan l-aġġornament dwar is-sitwazzjoni fil-qasam turistiku f’Għawdex, ovvjament dejjem mill-perspettiva tagħkom.  Jien l-aħħar darba kelli numru ta’ domandi imma ovvjament peress li laħaq għadda ż-żmien, dawk id-domandi m’għadhomx japplikaw.   Però minn dak li semmejt xtaqt nistaqsik tliet domandi.  X’inhi r-raġuni li d-diving centres m’għadhomx jaqgħu taħt Annexe A imma ġew jaqgħu taħt Annexe B? Ma ngħatajtu ebda ħjiel dwar dan?  Ma ddiskutejtuhiex mal-awtoritajiet? U jekk iddiskutejtu x’rispons kien hemm? Nimmaġina li xi raġunament dwar din il-biċċa tax-xogħol hemm żgur.  

Irrid nistaqsik ukoll dwar il-bżonn - anke int aċċennajt għaliha fl-intervent tiegħek u  naħseb li kulħadd f’dan il-Kumitat jaqbel -  li nimbarkaw b’mod aktar deċiż fuq long-term plan biex il-qasam tat-turiżmu, li huwa l-major player fl-ekonomija Għawdxija, jerġa’ jqum fuq saqajh malajr kemm jista’ jkun.  Nixtieq nistaqsi wkoll jekk kienx hemm rispons u sarux biżżejjed konsultazzjonijiet mal-awtoritajiet biex dan il-long-term plan fuq il-qasam tat-turiżmu jiġi mfassal. X’inhuma l-punti prinċipali, ċentrali u kardinali li għandhom jiġu inklużi f’dan il-long-term plan biex nolqtu kemm jista’ jkun b’suċċess it-target tagħna li t-turiżmu jerġa’ jqum fuq saqajh malajr kemm jista’ jkun?  Qed nagħmel din id-domanda għaliex ovvjament, bħalma forsi tafu, l-aħħar darba spjegajna li l-brief li għandu quddiemu dan il-Kumitat huwa proprju li jfassal rapport dwar is-sitwazzjoni tal-COVID-19  u t-triq ’il quddiem u allura naħseb li f’dan l-istadju partikolari l-punti importanti li għandhom jiddaħħlu fir-rapport għandhom jiġu indirizzati.  Naħseb li dan huwa ta’ importanza massima.  Dak kollox min-naħa tiegħi.
 
IS-SUR JOE MUSCAT:  Sinjura President, peress li l-Onor. Kevin Cutajar se jkollu jitlaq nixtieq nirrispondih issa.  L-ewwel nett il-miżuri li jitħabbru mill-Prim Ministru jkunu b’mod ġenerali. Matul dawn l-aħħar ġranet sirna nafu li d-diving centres ma kenux qegħdin fil-kategorija tal-wage supplement ta’ €800 imma spiċċaw fil-kategorija tal-wage supplement ta’ €600.  Aħna konna informati b’mod verbali li dawn waqgħu fl-istess kategorija tar-ristoranti imma l-argument tagħna huwa dan.  Bħalissa r-ristoranti għandhom il-klijenti domestiċi filwaqt li d-diving ma jistax ikollu l-istess domanda.  Fil-fatt skont rapporti li għandna dwar id-diving irriżulta li 5% biss tal-klijentela tad-diving huma klijenti domestiċi u allura l-argument li d-diving jista’ jkollu l-klijenti domestiċi ma jreġix.   

Mistoqsija oħra li għandna hija kif il-language learning schools li l-klijenti tagħhom huma barranin tħallew b’wage supplement ta’ €800, waqt li d-diving, li l-maġġor parti tal-klijenti tiegħu huma barranin, il-wage supplement minn €800 niżel għal €600.   Aħna fuq dan qed nargumentaw mal-MTA, mal-Ministru tat-Turiżmu kif ukoll mal-Ministru għall-Ekonomija, Investiment u Intrapriżi Żgħar.
 
Rigward il-long-term plan aħna tkellimna anke mal-Ministru għal Għawdex għax aħna nixtiequ naraw li jkun hemm strateġija tramite l-Gozo Regional Development Authority li trid terġa’ tibda tiffunzjona ħalli jkollna pjan turistiku u nibdew nitkellmu b’mod daqsxejn differenti minn kif tkellimna s’issa.  Aħna s’issa għedna li Għawdex huwa distint u rridu nkomplu ninsistu fuqha din.  Hemm bżonn li jkollna policy turistika għall-gżira Għawdxija. Ma jistax ikun li Għawdex ikollu policy bħal ta’ Malta.  Jekk aħna rridu li Għawdex ikun differenti minn Malta allura hemm bżonn li jkollu sett ta’ policies differenti minn ta’ Malta.  Hemm bżonn li Għawdex ikollu branki oħra biex ma jiġrilniex kif ġara s’issa.  Pereżempju Għawdex għandu bżonn policy dwar l-agribusiness u l-agritourism.  S’issa m’għandniex policy f’dan is-sens u naħsbu li din hija policy tajba ħafna għal Għawdex u aħna lesti li naħdmu f’dan is-sens.  Ħafna drabi s-settur privat jitlaq jiġri u jinvesti f’ċerti areas imma mbagħad ma jkunx hemm linji gwida.  
 
Irridu nitkellmu wkoll fuq id-diversifikazzjoni tal-klijenti tagħna u rridu nissapportjaw dawk in-niċeċ li diġà qegħdin jaħdmu, niċeċ li diġà ġew żviluppati matul iż-żmien.  Ma jistax ikun li dawn inħalluhom jaħdmu waħedhom imma rridu nagħtuhom direzzjoni.   Is-settur turistiku huwa vibranti, jinbidel il-ħin kollu u hemm bżonn li nagħtu direzzjoni anke lis-settur privat fejn wieħed jista’ jinvesti.  S’issa l-investiment turistiku tagħna f’Għawdex kien ibbażat wisq fuq l-akkomodazzjoni u fuq il-catering establishments però waqafna hemmhekk. Hemm bżonn li s-settur turistiku jkun sostnut b’diversi servizzi oħra.  Permezz ta’ dawn il-policies lis-settur privat irridu nagħtuh inizjattiva fejn jista’ jagħmel investiment.

IĊ-CHAIRPERSON:  L-Onor. Chris Said.
 
ONOR. CHRIS SAID:  Sinjura President, jien nixtieq nagħmel intervent qasir.  Grazzi għall-update tal-presentation li għamilt, Sur Muscat, għan-nom tal-Gozo Tourism Assocation. Jien m’iniex se nidħol f’ħafna dettalji però nixtieq nagħmel xi mistoqsijiet.  Kif jaf kulħadd, fis-settur tat-turiżmu estern, ħafna bookings isiru minn xhur qabel, u allura intom, flimkien mal-membri tagħkom, jista’ jkollkom idea dwar x’bookings qed jidħlu.  Issa ovvjament is-sitwazzjoni hija ftit differenti mis-snin l-oħra, imma kif qed jiġi mbassar li tkun is-sitwazzjoni mhux biss fis-sajf li ġej imma matul ix-xhur tax-xitwa li ġejjin, ċjoè minn Ottubru sa Marzu/April 2021?  
 
Waqt il-preżentazzjoni tiegħek tkellimt ukoll dwar is-sitwazzjoni preżenti u spjegajt li issa l-lukandi fetħu prattikament kollha. Tkellimt ukoll dwar l-occupancy rate.  Però dak il-ħin is-sound inqata’ u għalhekk nixtieq nistaqsi: X’inhi s-sitwazzjoni preżenti tal-lukandi mill-feedback li għandkom?  Dwar is-self-catering għedtilna li hemm occupancy rate tajba u x’jista’ jsir biex wieħed jaħseb għall-ġranet bejn it-Tnejn u l-Ħamis jew mill-Ħadd filgħaxija sal-Ħamis fejn is-sitwazzjoni għadha inkwetanti.   

Hemm ukoll ir-ristoranti li jifformaw parti kbira mis-settur tat-turiżmu f’Għawdex li issa qegħdin joperaw u ilhom diversi ġimgħat jilqgħu n-nies, għalkemm b’numru ta’ restrizzjonijiet. X’inhu l-feedback li għandkom minn dawn l-istabbilimenti meta wieħed iqabbel ma’ xhur oħra ta’ snin oħra bħala xogħol?
  
IS-SUR JOE MUSCAT:   Din is-sena hija waħda straordinarja għas-settur tat-turiżmu.   Fuq livell nazzjonali għandna informazzjoni li sal-aħħar ta’ Ottubru r-rotot għal Malta, bħala capacity, se jkunu 59% inqas mis-sena l-oħra u meta ma jkollokx rotot ifisser li inti m’għandekx konnettività biżżejjed. 

Rigward l-okkupanza fil-lukandi, on average dawn qegħdin jirrapportaw 40% occupancy.   Issa dan huwa bbażat fuq il-weekend jiġifieri fost il-ġimgħa l-okkupanza tkun inqas minn 40%.  Aħna qegħdin nitkellmu biss fuq is-suq domestiku għax nafu li s-suq domestiku qed jiffrekwenta lil Għawdex matul il-weekend.  Għalhekk hemm bżonn miżuri u inċentivi biex is-suq domestiku nżommuh hekk anke fil-ġranet ta’ matul il-ġimgħa.  Pereżempju fil-weekend li ġej jidher li se jkollna length of stay mill-Maltin għax nhar it-Tnejn hija festa pubblika. 

ONOR. CHRIS SAID:   Festa kbira hija dik ta’ nhar it-Tnejn!   

ONOR. JOE MUSCAT:  Mhux kbira imma unika!

IĊ-CHAIRPERSON:  Il-festi kollha kbar.

ONOR. CHRIS SAID:  Ma stajtx ma nagħmilx dak il-kumment lil Joe Muscat! Ministru, ma tistax tidħak inti, aħjar iżżomm miegħi.

ONOR. JOE MUSCAT:  Però jidher li l-Maltin se jmorru lura lejn Malta matul il-ġurnata tat-Tlieta.  Dan juri biċ-ċar li rridu nixprunaw lill-Maltin biex jekk jista’ jkun jiffrekwentaw Għawdex anke matul il-ġranet l-oħra tal-ġimgħa. Fis-suq domestiku hemm setturi li nistgħu nġibuhom matul il-ġimgħa, fosthom l-anzjani.  Diġà hemm inċentivi min-naħa tal-Gozo Channel għall-anzjani għax dawn jaqsmu lejn Għawdex bil-Kartanzjan imma rridu nkunu aktar innovattivi. 

Bħalissa qegħdin f’diskussjonijiet mal-Ministru Camilleri sabiex naraw x’nistgħu nagħmlu mhux biss għal dawn it-tliet xhur imma lil hinn minn dawn it-tliet xhur.  Pereżempju l-aktar perjodu li qed jinkwetana huwa minn Ottubru li ġej sa April 2021 għax se tkun xitwa differenti minn tas-soltu.   Nisperaw li ma jerġax ikollna aktar każijiet tal-COVID-19  għax dan huwa żmien ta’ rkupru u żmien li għal Għawdex huwa dejjem diffiċli.  Dawn is-seba’ xhur ikunu diffiċli. 
 
Rigward ir-ristoranti nista’ ngħid li dawn bdew bil-mod imma issa hemm ħafna kunfidenza.  Filwaqt li qabel ristorant kien jagħmel 100 covers fil-weekend, issa dawn qed jagħmilhom f’lunch is-Sibt jew il-Ħadd.  Però again, meta niġu għall-fost il-ġimgħa r-ristoranti wkoll qed iħossu ċertu nuqqas imma jekk inkomplu sejrin kif aħna sejrin  in-nies bil-mod il-mod ikollha aktar kunfidenza u hawn mhux qed nirreferi għall-Maltin biss imma anke għal dawk tal-lokal.

Dan huwa żmien diffiċli u challenging imma qalbna mhijiex maqtugħa. Jien nixtieq nirringrazzja lis-settur turistiku li kien resiljenti, żamm il-ħaddiema, investa, kompla jinvesti fl-advertising u għamel ħafna refurbishments. Kien hemm oħrajn li l-ewwel iddeċidew li jagħlqu imma mbagħad fetħu imma f’dan iż-żmien ta’ prova wrew li verament huma investituri li jemmnu mhux biss fis-settur turistiku imma jemmnu wkoll fil-gzira Għawdxija.
 
IĊ-CHAIRPERSON:  Sur Muscat, sadanittant qed nipprova naqbad lil Malta Enterprise biex nipprova nġib risposta dwar Annexe A u  Annexe B u malli jkolli risposta nikkomunika magħkom.  Però se nagħmillek domanda li mhux l-ewwel darba li għamilthielek imma llum fil-kontest tal-COVID-19 hija aktar pertinenti. Aħna dejjem nitkellmu fuq il-problema li għandna biex matul il-ġimgħa nżidu l-occupancy rate.  L-esperjenza tal-COVID-19 essenzjalment għadha m’għaddietx imma kif jaqbel kulħadd hija esperjenza li rridu nitgħallmu minnha biex nimxu ’l quddiem.  L-operaturi x’disposti jagħmlu biex neliminaw jew nikkumbattu l-isfida tal-occupancy ta’ matul il-ġimgħa?  Pereżempju jista’ jkun hemm rati differenti, jiġifieri jekk lukanda għal weekend tiċċarġja rata, forsi jkun hemm rata inqas għal matul il-ġimgħa jew inkella l-pakketti tal-half board jew tal-full board ikunu aktar favorevoli. Jista’ jkun hemm pakketti wkoll, pereżempju, li inti tħallas ta’ bed and breakfast jew half board u jkollok inkluż l-ikel ta’ filgħaxija. Is-settur x’dispost li jagħmel biex ninqalgħu minn dan l-istaġnar?  Wara kollox din mhijiex xi ħaġa t’issa minħabba l-COVID-19 imma dejjem tkellimna dwar dan. L-għajnuna min-naħa tal-Gvern u l-entitajiet tiegħu dejjem ingħatat però issa f’dan il-mument partikolari fejn qed ngħixu dan il-kontest kollu, l-operaturi kif lesti li jimmobilizzaw u jorganizzaw irwieħhom?

IS-SUR JOE MUSCAT:  Li nista’ ngħid huwa li l-ewwel nett is-settur turistiku kien operator based u l-akkomodazzjoni għal numru kbir ta’ snin kienet taħdem b’mod li l-operatur jagħmel kuntratt miegħek, jiġu kkuntrattati r-rati u ma jkunx hemm ċaqliq. Issa matul dawn l-aħħar ħames snin it-turiżmu ġie aktar ibbażat fuq online travel agencies fejn dak li jkun jidħol online b’mod dirett. Għalhekk id-dipendenza fuq l-operatur m’għadhiex aktar tant importanti u barra minn hekk l-istabbilimenti Għawdxin issa bdew ikunu aktar elastiċi f’dak li għandu x’jaqsam mar-rati.  Però għad fadlilna oħrajn li għadhom jemmnu li r-rati mhumiex flessibbli.  Aħna mhux biss nixtiequ li r-rati jkunu flessibbli ... Fil-fatt bħalissa f’Għawdex hemm kwestjoni għaddejja, anke madwar il-mejda tal-kunsill tagħna, għax ċerti operaturi qegħdin igergru li operaturi oħrajn qegħdin iwaqqgħu r-rati.  Però dan huwa żmien li jkun tajjeb li nipprovaw ċerti affarijiet u nkunu flessibbli. Pereżempju ċerti operaturi li qegħdin iniżżlu r-rati tagħhom qegħdin jaraw  okkupanza anke fost il-ġimgħa. Għandna operaturi oħrajn li biddlu s-sistema tal-bookings tagħhom u  għandhom room optimisation rates jiġifieri jekk dak li jkun jara li hemm numru ta’ kmamar li jkunu vojta, iniżżillek jew itellagħlek hu l-prezz ta’ dik ir-rata tal-kamra biex wieħed ikun jista’ jutilizza l-vojt li jkollu. Għalhekk l-operatur bil-mod il-mod qiegħed jifhem li - kif semmiet l-Onor. Justyne Caruana - hemm bżonn li nkunu flessibbli anke fir-rati.  

Barra minn hekk aħna lesti li niddiskutu mal-awtoritajiet, b’mod speċjali għax-xitwa li ġejja, dwar x’inċentivi oħra jistgħu jagħtu l-operaturi - mhux biss fir-rati -  biex nattiraw turiżmu matul il-ġimgħa. Jekk il-Gvern se jagħmel il-parti tiegħu b’diversi inċentivi oħra biex in-nies jaqsmu lejn Għawdex fost il-ġimgħa u fix-xitwa li ġejja, aħna min-naħa tagħna rridu ninstigaw lill-operaturi biex ikunu parteċipi fi skemi li ġieli kien hemm anke fil-passat.  

IĊ-CHAIRPERSON:  Sur Muscat, grazzi ħafna għall-interventi tiegħek u grazzi talli kont magħna.  Aħna dejjem inħarsu b’mod pożittiv lejn l-interventi li tagħmlu intom għaliex verament ikunu propizji u ta’ ġid.   

Ngħaddu issa għall-konklużjoni ta’ din il-laqgħa. Kif spjegajt qabel,  kellu jkun hawn magħna wkoll Dr Gavin Gulia bħala rappreżentant tal-MTA imma minħabba impenji oħrajn ma setax jattendi. Għalhekk din il-laqgħa tista’ tiġi aġġornata għall-ġimgħa d-dieħla.

Nirringrazzja lil kulħadd u nsellem ukoll lil dawk li kienu qed isegwuna online u permezz tal-istazzjon tal-Parlament.   

Il-Kumitat huwa aġġornat għal nhar it-Tlieta, 30 ta’ Ġunju 2020 fl-4.30 p.m. bl-istess aġenda li kellna llum, jiġifieri l-impatt tal-COVID-19 fuq Għawdex u t-triq ’il quddiem (Kont.).  

Fis-6.21 p.m. il-Kumitat aġġorna.



1

